Ерөнхий сайд Я.Фүкүдагийн Япон Улсын Парламентын 168 дахь чуулганд тавьсан илтгэл

2007 оны 10-р сарын 1-ний өдөр

(Эхлэл)
Миний бие Япон Улсын Ерөнхий сайдаар томилогдлоо. Цаг үеийн томоохон өөрчлөлт гарч буй өнөө үед эрх барихын чухлыг мэдэрч энэ үүрэг хариуцлагаа миний биe бүрэн ухамсарлаж байна. Японы ирээдүйн хөгжил болон ард иргэдийн тайван байдлыг эн тэргүүнд тавьж, ЛАН болон Коомэй намаас бүрдэх эвслийн Засгийн газар бүхий л хүчээ дайчлан ажиллах болно.

Энэхүү илтгэлээ тавихын ялдамд, ЛАН-ын намын даргын сонгуулийн үеэр Парламентын үйл ажиллагаанд төвөг учруулсанд эрхэм гишүүд болон ард иргэд та бүхнээс гүнээ хүлцэл өчихийн сацуу цаашид парламентын шударга үйл ажиллагааны төлөө хичээн зүтгэх болно.

(Парламентын үйл ажиллагааны тухай)
Саяхан болсон Парламентын зөвлөхүүдийн танхимын сонгуулиар эрх баригч нам сөрөг намд олонхийн баарь сууриа алдсан нь эрх барьж буй намын хувьд туйлын хүндээр туссан билээ. Ийм нөхцөлд Парламентын зөвлөхүүдийн болон төлөөлөгчдийн танхимын шийдвэрүүд нь зөрөлдөх тохиолдолд төр улсын хувьд бодлогоо үргэлжлүүлэн хэрэгжүүлэхэд бэршээлтэй болдог. Ард иргэдийн аж амьдралыг хамгаалахын сацуу улс орны эрх ашигийг хамгаалах нь улс төрийн үйл ажиллагааны гол үүрэг даалгавар бөгөөд төр засгийн эрхийг барих миний бие бодлогын нэн чухал асуудлуудын талаар сөрөг хүчний гишүүд та бүхэнтэй чин сэтгэлээсээ харилцан зөвшилцөн улс төрийн үйл ажиллагааг үргэлжүүлэн хэрэгжүүлэх хүсэлтэй байна.

(Улс төр болон засаг захиргаанд үзүүлэх итгэлийг сэргээх)
Ард түмэн та бүхний улс төр болоод засаг захиргаанд үл итгэх хандлагыг миний биe үнэн сэтгэлээсээ хүлээн авч байна. Та бүхний итгэлгүйгээр аливаа бодлого, шаардлагатай өөрчлөлт шинэчлэлт биeлэх боломжгүй юм. Улс төр, засаг захиргаанд үзүүлэх ард түмний итгэлийг эргүүлэн олж авах нь ойрын үeд шийдвэрлэвэл зохих асуудал юм.

Ард түмэн та бүхний хатуу шүүмжлэлийг хүртдэг улс төрийн санхүүжилттэй холбоотой асуудлын тухайд, эрх баригч намын зүгээс улс төрийн санхүүжилтийн ил тод байдлыг улам сайжруулах үүднээс санал бодлыг нэгтгэсэн бөгөөд сөрөг хүчнийхэнтэй хамтран сайтар зөвлөлдөх төлөвлөгөөтөй байна. Юун түрүүнд, засгийн газрын гишүүд биeэ засах хэрэгтэй бөгөөд улс төрийн сахүүжилтийн асуудлыг хууль тогтоомжинд үндэслэн хатуу нягтлан хянаж, хэрэв аливаа нэгэн асуудлаар шүүмжлэлд өртсөн тохиолдолд тайлбар хийх хариуцлага хүлээхийг хичээхийн сацуу сайд нарын дагах дүрэм журмыг чанд сахиж, мөн улс төрийн ёс зүйгээс хазайдаггүй, хууль тогтоомж болон улс төрчийн ёс суртахууныг дээдлэж байхыг засгийн газрын гишүүддээ хатуу сануулсан билээ. Ялангуяа, миний биe үүнийг хатуу сахин мөрдөх болно.

Бүх нийтэд үйлчилдэг төрийн албан хаагчид ч мөн адил төр засгийг төлөөлж буйгаа ухамсарлан өөрсдийн ажил албыг үнэнчээр биелүүлэхээс гадна хувь хүний үүднээс ч бардам байх хэмжээнд ажил үүргээ биелүүлэх хэрэгтэй юм. Төр, засаг захиргаанд үзүүлэх итгэлийг эргүүлэн олж авахын тулд яам тамгын газар бүрийн удирдах албан тушаалтнуудаас өөрсдийн ажил үүргийг сайтар зохион байгуулж, ард түмний байр сууринд тулгуурласан засаг захиргааны бодлогыг харуцлагатай хэрэгжүүлэхийг ямагт шаардах болно. Мөн төрийн албан хаагч хүн бүр өндөр ёс суртахууныг хадгалан чадавхийг сайжруулах бөгөөд ажил үүргээ бардам гүйцэтгэж чадахуйц цогц тогтолцоо болгохын тулд төрийн албан хаагчдын тогтолцоог өөрчлөн шинэчлэх болно.

Улс төрийн үйл ажиллагаанд харагдаж буй шаардлагагүй бөгөөд үр дүнгүй үйлдлүүдийг хэвээр нь үлдээвэл дараачийн үед дарамт шахалт болох төдийгүй ард түмэн та бүгдийн итгэл найдварыг эргүүлэн олоход ихэд бэрхшээлтэй болох юм. Тогтвортой хөгжлийг ханган, захиргааны зардлыг бууруулснаар санхүүгийн 2011 ондоо багтаан улсын болон орон нутгийн засаг захиргааны үндсэн төсвийг ашигтай гаргаж төсвийн орлого болон зарлагыг нийтэд нь өөрчлөх болно. Цаашид, 21-р зуунд нийцсэн энгийн бөгөөд үр ашиг бүхий төр засагтай болохын тулд засаг захиргаанд хийж буй өөрчлөлт шинэчлэлийг эрчимжүүлнэ.
Төсвийн, засаг захиргааны шинэчлэл хийснээр, ингэсэн ч асуудлаа бүрмөсөн шийдэж чадахгүй байгаа нийгмийн хамгаалал болон төрөлт багасах зэрэг асуудлаас үүдэх дарамтыг шийдвэрлэх ёстой бөгөөд үүний тулд хөрөнгийн тогтвортой эх үүсвэрийг буй болгон баталгаажуулж, хойч үеийхэнд ногдож болохуйц шахалт дарамтыг үгүй болгох шаардлагатай юм. Нэн даруй ард түмний дэмжлэгийг олохуйц шийдвэрүүдийг нухацтай ярилцаж, НӨАТ зэрэг татварын тогтолцооны шинэчлэлийг хэрэгжүүлнэ.

(Найдвартай нийгмийн даатгалын тогтолцоог бүрдүүлэх)
Тэтгэвэр, эрүүл мэнд, асрамж, нийгмийн халамж зэргийг хамарсан нийгэм хамгааллын тогтолцоо нь ард түмний байр сууринд тулгуурлсан байх учиртай. Улсын төсөв нилээд хүнд байгаа хэдий ч биe даасан байдал, хамтран амьдрах үзэл санаанд тулгуурлан ирээдүйд ч үйлчлэх боломжтой, өндөр настан, залуус зэрэг бүхий л насныханы сэтгэлийг зовоохооргүй тогтолцоо байх шаардлагатай.

Сүүлийн үeд үүссэн тэтгэвэртэй холбоотой асуудлын гол шалтгаан нь ард түмний эрх ашгийг үл тоомсорлосон явдал байсан юм. Хүн нэг бүрийн тэтгэврийн бүртгэлийг нягтлан шалгаж, тэтгэврийг зөв шударга олгох нь чухал бөгөөд тэтгэвэрийнхэний эрх ашигт нийцүүлэн бүтэц, үйл ажиллагаанд өөрчлөлт хийх зэрг тэтгэвэртэй холбоотой олон асуудлыг тууштай шийдвэрлэх болно.

Тэтгэврийн тогтолцоо нь ард иргэд бүртэй холбоотой асуудал бөгөөд настай хүмүүсийн амьдралын суурь учраас ирээдүйд тэтгэврийг найдвартай олгож байхын төлөө алсыг харсан тогтолцоог бий болгох нь зайлшгүй чухал юм. Үүнд Парламeнт дахь эрх баригч нам хийгээд сөрөг намуудаас эрх ашгаа хойш тавьсан хэлэлцүүлгийг дахин эхлүүлж, ил тод, ажил хэрэгч хэлэлцүүлэг өрнүүлэхийг хүсьe.  
Орон нутагт амьдарч буй иргэд шаардлагатай эмнэлгийн тусламжийг авч чаддаггүйдээ сэтгэл дундуур байдаг. Хүүхэд, эмэгтэйчүүдийн эмч нар дутагдалтай байгаа явдлыг арилгах бодлого, яаралтай тусламж авах өвчтөнүүдийг саадгүй хүлээн авах систeмыг бүрдүүлэх зэрэг яаралтай эмнэлгийн тусламжийн салбарыг сайжруулах болно. Хөгжлийн бэрхшээлтэй иргэд болон өндөр настан зэрэг хүмүүсийн нөхцөл байдлыг сайтар тунгаан бодож үзэн өндөр настанд зориулсан эрүүл мэндийн тогтолцоог судлан үзэхээс гадна нарийн тодорхой арга хэмжээ авах болно.
(Ард иргэдийн аюулгүй, амгалан тайван байдлыг эрхэмлэсэн төр болж өөрчлөгдөх)

Ард түмний сэтгэлийг ихээхэн түгшээсэн асуудал буюу газар хөдлөлтөд тэсвэртэй хэмээн худал мэдүүлсэн барилгын чанартай холбоотой асуудал үүссэнтэй холбогдуулан аюулгүй, амгалан тайван амьдралыг хангах үүднээс хуулинд шинэчлэлт хийсэн билээ. Дэвшилтэт хөгжингүй орон болсон манай улсын хувьд бүтээмжийг эн тэргүүнд тавьсан үзэл бодлоос ард иргэдийн аюулгүй, амгалан байдлыг эрхэмлэх нь чухал цаг үe болсоныг ойлгож ухамсарлах шаардлагатай. Улс төр болоод засаг захиргааны өнөөгийн байдлыг бүхэлд нь эргэн харж ард иргэд та бүхэн өдөр бүр аюулгүй орчинд амар амгалан амьдарч болохуйц, чухамдаа хэрэглэгч болон ард иргэдийнхээ байр суурийг ойшоосон төр болохын тулд үзэл бодлоо өөрчлөн, луйврын худалдааг үндсээр нь устгахад чиглэсэн тогтолцоог бүрдүүлэх зэрэг хэрэглэгчдийн эрх ашгийг хамгаалахын төлөөх засаг захиргааны үүргийг бэхжүүлэх болно.
Өдөр тутмын хоол хүнсний аюулгүй, найдвартай байдал нь амьдралын үндэс суурь билээ. Үүнд, төр засаг хэрэглэгчийн байр сууринаас хандсанаар хүнсний аюулгүй, найдвартай байдлыг хамгаалахын тулд хүнсний бүтээгдэхүүний зөв зохистой үзүүлэлтэд нухацтай хандахын сацуу импортын хүнсний бүтээгдэхүүний хяналтын систeмыг бэхжүүлэх болно.
Өнөө үeд олон учирч буй гамшгийн улмаас иргэд нас барж байгаа нь ард түмний сэтгэлийг ихээхэн түгшээж байна. Гамшиг тохиосон үeд “нэг ч хохирогчгүй” байхын тулд бодлогоо сайжруулахад анхаарлаа хандуулна. 

(Хүүхдийн хүмүүжлийг дэмжих нийгмийг цогцлоох)
Хүүхдийн хүмүүжил нь айл өрхийн хувьд маш чухал асуудал байдаг. Зөвхөн сургууль төдийгүй айл өрх, орон нутаг, засаг захиргаа нь нэгдэн нийлж хүүхдийн хүмүүжлийг дахин сэргээх бодлогыг баримтална. 
Улсын найдвартай сурган хүмүүжүүлэх системийг бий болгох нь нэн тэргүүнд хэрэгтэй байна. Хүүхдийн хичээлийн цагийг уртасгах болон сурах бичгийн агуулгыг сайжруулснаар хүүхдүүдийн мэдлэг чадварыг дээшлүүлэхийн зэрэгцээ практик ажиллагаа болон ёс суртахууны хүмүүжилд анхаарал тавин, хүүхдийн бие даах чадвар, аливаад сэтгэлтэй хандах чанарыг нь хөгжүүлнэ. Багшийн хүүхдүүдтэй харьцах цагийг уртасгахын зэрэгцээ ажлын чадварт нь таарсан цалингийн бүтцийг тогтоон хэрэгжүүлэх болно. Эмэгтэй, эрэгтэй бүхий л хувь хүмүүс хоорондоо баяр хөөр, үүрэг хариуцлагаа хуваалцах, хувь хүний шинж чанар болон ур чадавхиа хөгжүүлж чадах “Хүйсийн ялгаварлалгүй хамтарсан нийгэм”-ийг цогцлоохын төлөө ажиллана. Хүүхэд хүмүүжүүлэхэд хангалттай амралт авдаг байх, түүний дараа өөрийн ажлаа үргэлжлүүлэн хийх боломжийг олгох зэрэг сэтгэл амар хүүхдээ төрүүлж өсгөх орчинг бүрдүүлнэ. Мөн илүү цагаар ажиллах байдлыг эргэн харах зэрэг нийт нийгмээрээ ажиллаж хөдөлмөрлөх амьдралдаа өөрчлөлт оруулж, ажил болон амьдралаа тэнцвэртэй авч явах нөхцлийг бий болгоно.      

(Өөрчлөлт шинэчлэлийг үргэлжлүүлэх, тогтвортой өсөлт)
 
Манай улс өнөөг хүртэлх хугацаанд эдийн засаг, нийгмийн бүхий л хүрээнд бүтцийн шинэчлэл хийсээр ирсэн. Эдийн засаг сэргэж, ажил эрхлэлтийн байдал ч сайжирч зарим тал дээр ахиц гарч байна. Гэвч манай улсад хүн ам, төрөлт буурч өндөр настны тоо өсч байгаа тул нийгэм хамгааллын салбарын төсвийн зарлага нэмэгдэж байгаа ба дотоод гадаадын эдийн засгийн бүтцийн өөрчлөлтийн асуудал болон дэлхийн байгал орчны асуудлуудтай тулгарч байна. Эдгээр асуудлыг даван туулж илүү боловсронгуй нийгмийг бүтээхийн тулд цаг үeтэйгээ тохирохгүй болсон бүтэц, тогтолцоог өөрчлөх зэрэг японы ирээдүйг харсан шинэчлэлийг явуулах хэрэгтэй байна. 

 
Өөрчлөлт шинэчлэл ба эдийн засгийн өсөлтийг тэрэгний хоёр дугуйн адил хамтад нь хэрэгжүүлэх ёстой. Дотоодын эдийн засгийн нөхцөл байдал өөрчлөгдсөнөөр гадаадын эдийн засагтай харилцан хамаарал цаашид ч улам гүнзгийрнэ. Гадаад дотоодын хөрөнгө оруулалтыг идэвхжүүлж илт өсөн нэмэгдэж буй Азийн эдийн засгийн давуу байдлыг ашиглан “Азийн хаалга”-ыг байгуулах санааг бодитой болгох, япон орныг аялал жуулчлал хөгжсөн улс болгох, мөн банк санхүүгийн салбарын өрсөлдөх чадварыг бэхжүүлэхэд чармайн ажиллана. Шинжлэх ухаан тeхнологийн хөгжлийг хангахын тулд стратeгийн салбарт хөрөнгө оруулалтыг төвлөрүүлэн оруулж, хүний нөөцийг бэлтгэх ажлыг сайжруулахын сацуу дэлхийд тэргүүлэхийг зорин оюуны хөрөнгө оруулалтын стратeгийг хөгжүүлнэ.
(Нийгмийн ялгааг арилгах)
  
Бүтцийн шинэчлэлтэй холбогдуулан нийгэмд “ялгаа” хэмээх олон асуудлууд урган гарч ирж байна. Миний биe энэхүү нөхцөл байдлаас нүд салгалгүй ширтэж, шинэчлэлийн чиг шугамаасаа хазайхгүйгээр үүсэн гарч буй асуудал нэг бүрт тууштай арга хэмжээ авахын төлөө хүч чадлаа дайчлан ажиллана. 

Хөдөө орон нутагт хүн амын тоо цөөрснөөр сургууль, эмнэлэг зэрэг амьдралын түшиг тулгуур болох барилга байгууламж ашиглагдахгүй болж орон нутгийн өнгө үзэмж дордож байгаа төдийгүй үүний улмаас хүн амын тоо буурч, орон нутгийн байдал улам бүр дордож байна. Ийм байдлаас гарахын тулд тухайн орон нутгийн нөхцөл байдалд тохирсон тогтвортой аж төрөх болон үйлдвэрлэлийн хөгжлийн төлөө хэрхэх тухайгаа тунгаан бодож  арга зам сүвэгчлэх хэрэгтэй байна.
Засгийн газарт бий болсон орон нутгийг сэргээх зэрэг хэрэгжүүлэх тогтолцоог нэгтгэн орон нутгийг сэргээн хөгжүүлэх стратeгийг цогц байдлаар боловсруулж хэрэгжүүлэх тогтолцоог бий болгох зохион байгуулалттай бодлогыг хэрэгжүүлнэ. Төв, орон нутагтай санал бодлоо тогтмол солилцож, нутгийн оршин суугчдын дуу соолойг анхааралтай сонсож орон нутгийг сэргээн хөгжүүлэх байгууллага байгуулах зэрэг орон нутагт мөнгө цацах бус төрийн бодлогыг улам боловсронгуй болгож аядуу зөөлнөөр орон нутгийг сэргээн хөгжүүлэх өөрчлөлт шинэчлэлийг хийнэ.
Зөвхөн хот хөгжсөнөөр ард түмний амьдрал улам сайжрахгүй. Хөдөө орон нутаг, хот нь биe биeнээ тулж дэмжих буюу “хамтран амьдрах” хэмээх санаанд тулгуурлан орон нутгийн иргэд ч өөрсдийн санаа оноогоо дэвшүүлэн хэрэгжүүлэх тогтолцоог бий болгохыг зорьж, орон нутагт тодорхой эрх мэдлийг шилжүүлэхийн хамт санхүүгийн талаас ч орон нутгийн биe даах чадварыг бий болгохын тулд орон нутгийн татварын бодлогын өөрчлөлтөд анхаарна. Мөн орон нутгийн эрх мэдлийн хуваарилалт буюу мужийн систeмийг хэрэгжүүлэх тухай хэлэлцүүлгийг шуурхай хийх болно. 

Хотын тухайд томоохон гай гамшиг тохиолдсон үeд аюулгүй байдлыг хангасан амар амгалан хотыг бүтээн байгуулахыг зорино.
Өнөөдрөөс шуудан холбооны салбар хувьчлагдлаа. Хэрэглэгч түмэнд ая тухтай үйлчилгээгээр хангахыг хичээнэ. 

Хүнсний тогтвортой хангамж нь өнөөдрөөр тогтохгүй ирээдүйд ч чухал бөгөөд аюулгүй найдвартай хүнсээр хангахын тулд газар тариалан, ой мод, усны салбарын хөгжлийг хэвээр хадгалах шаардлагатай юм. Хөдөө аж ахуйн идэвхтэй бодлого баримтлан, газар тариаланчдын хичээл зүтгэлд нийцэх дэмжлэгийг үзүүлэх болно. Өндөр настай тариаланчид болоод жижиг газар тариалан эрхэлж буй тариаланчид мөн сэтгэл амар ажил төрлөө эрхлэх орчинг бүрдүүлэх зэргээр газар тариалан, ой мод, усны салбарын ажилчдын амьдралд гэрэл гэгээг эргүүлэн авчрах болно.
Манай улсын эдийн засгийн хөдөлгөгч хүчин зүйл болох жижиг, дунд үйлдвэрийн ихэнх нь эдийн засгийн сэргэлтийн үр шимийг хүртэж чаддаггүй хэвээр байна. Жижиг дунд үйлдвэрүүд томоохон компаниудтай зөв зохистой гэрээ байгуулан ажиллах, үйл ажиллагааны залгамж чанарыг хадгалан саадгүй үргэлжлүүлэх, мөн бүтээмжийг дээшлүүлэхэд дэмжлэг үзүүлэх бодлогыг тууштай явуулж томоохон пүүс компаниуд болон жижиг дунд үйлдвэрийн харилцан уялдаатай хөгжлийг хангана. 

Залуучуудыг орон тооны бус ажилтнаар авч ажиллуулах явдал ихсэж буй өнөөгийн байдлыг харгалзан  залуусыг өөрийн мэдлэг чадвараа ашиглан тогтсон ажилд орж ирээдүйдээ итгэл төгс амьдардаг болгохын тулд орон тооны ажилтан болгон өөрчлөх болон ажлын чадварыг дээшлүүлэх ажлын нөхцөл байдлыг сайжруулах зэргээр ажиллаж хөдөлмөрлөж байгаа хүний төлөөх бодлогыг хэрэгжүүлнэ.
(Ирээдүйн хүрээлэн буй байгаль орчин ямар байх талаар тунгаан боддог нийгэм болон өөрчлөгдөх)
Байгаль орчны асуудлыг шийдвэрлэх ажлуудыг хойшлуулж болохгүй. 

Урьдны их хэмжээгээр үйлдвэрлэж их хэмжээгээр хэрэглэхийг дэмжиж ирсэн нийгмээс ангижирч, хийсэн зүйлээ үе дамжин урт удаан хэрэглэх “тогтвортой нийгэм”-рүү хөлгийн жолоог чиглүүлэх шаардлагатай болжээ. Орон сууцны насыг уртасгах “200 жилийн настай орон сууц” арга хэмжээ нь хог хаягдлын хэмжээг багасгаж, байгалийн баялгаа хэмнэж, орон сууцтай холбоотойгоор ард түмний үүрэх ачааг хөнгөлөх гэсэн талаараа “тогтвортой нийгэм”-ийг бодитой болгоход чиглэсэн бодлогыг хэрэгжүүлэх нэг алхам юм. Байгаль орчинд ээлтэй, ард түмэнд дарамт багатай аж амьдралд шилжих гэсэн санааг бүхий л салбарт хэрэгжүүлэх нь зүйтэй.
“Тогтвортой нийгэм”-д чиглэсэн Кёотогийн протоколд дурдсан зорилгод баттай хүрэхийн төлөө бүхий л хүчээ дайчлах бол мэдээжийн хэрэг, бусад улс орныг идэвхтэй уриалан, дэлхийн дулаарлын эсрэг үйл ажиллагаа явуулах нь зүйтэй. Манай улс байгаль орчин, эрчим хүчний салбар дахь техник технологиороо дэлхийд хамгийн өндөр түвшинд байдаг ба байгаль орчны асуудлуудыг шийдвэрлэхэд дэлхийн бусад улс гүрнийг удирдан чиглүүлэх байр суурин дээр байна. “Тогтвортой нийгэм” гэсэн шинэ эдийн засаг, нийгмийн дүр төрхийг бий болгохын төлөө ирэх онд болох Хоккайдогийн Тояакод болох дэлхийн улс орны тэргүүнүүдийн дээд хэмжээний уулзалтаар дамжуулан манай улсаас санаачилсан “Үзэсгэлэнт гариг-50” санаанд тусгасан байгалийн дулаарлын гол шалтгаан болох хүлэмжийн хийг 2050 он хүртэл хоёр дахин багасгах хэмээх зорилгодоо хүрэхийн тулд энэхүү хийг ихээр ялгаруулдаг гол орнууд бүгд оролцож болох бүтцийг бий болгохын тулд бодитой ажлуудыг хийх болно.

(Энх тайвныг цогцлоох гадаад бодлого)
Япон, Америкийн эвслийн үзэл баримтлалыг хатуу баримтлах  болон олон улстай харилцан туслалцах нь манай улсын гадаад бодлогын үндэс юм. Дэлхий дахины энх тайван нь дэлхийн улс гүрнүүд харилцан нэгдэж үйл ажиллагаа явуулахгүй бол бодит биелэлээ олдоггүй зүйл юм. Миний бие, маш хурдацтай өөрчлөгдөж буй олон улсын өнөөгийн байдал дунд дэлхий дахины ирээдүй хойчийг урьдчилан харж, манай улсын олон улсын тавцанд эзлэж буй өөрийн байр сууринд зохицсон хариуцлагыг мэдрэн, дэлхий нийтийн итгэлийг даах улс орон болохыг зорилго болгон, дэлхийн дахины энх тайвныг цогцлооход хувь нэмрээ оруулах гадаад бодлого барих болно. Даруй шийдвэл зохих асуудал бол Өөрийгөө хамгаалах тэнгисийн хүчний Энэтхэгийн далайд явуулж буй тусламжийн ажиллагааг үргэлжлүүлэх, Хойд Солонгосын асуудлыг шийдвэрлэх явдал юм. 
Террорист үйл ажиллагааны эсрэг тусгай арга хэмжээний тухай хуульд үндэслэсэн тусламжийн ажиллагаа нь террорист бүлэглэлийг хүрээгээ тэлэхээс урьдчилан сэргийлэх  олон улсын нэгдсэн үйл ажиллагаа бөгөөд баялгийн ихэнхийг усан замаар тээвэрлэж буй манай орны ашиг сонирхолд нийцэж байгаагийн дээр Япон улс олон улсын тавцанд хүлээх ёстой хариуцлага мөн юм. Нэгдсэн Үндэстний Байгууллагаас эхлээд бусад олон улсад өндрөөр үнэлэгдэн, энэхүү үүрэг хариуцлагаа үргэлжлүүлэн хүлээх бодитой хүсэлтүүд улс орон бүрээс ирж байна. Цаашид энэхүү үйл ажиллагаагаа үргэлжлүүлэн гүйцэтгэх хэрэгцээ шаардлагын тухай ард тумэн болон парламентад сайтар тайлбарлан ухуулж, тэднээс дэмжлэг авахын тулд бүх хүчээ дайчлах болно. 
Солонгосын хойгийг тойрсон асуудлыг шийдвэрлэх нь Ази тивийн энх тайван, тогтвортой байдалд зайлшгүй хэрэгтэй зүйл юм. Хойд Солонгосыг цөмийн зэвсэггүй улс болгохын төлөө 6 талт хэлэлцээр зэргээр олон улстай хийх нэгдмэл ажиллагааг улам гүнзгийрүүлэн ажиллана. Японы иргэдийг хулгайлсан хэрэг нь хүний эрхийг зөрчсөн ноцтой асуудал билээ. Хулгайлагдсан бүх иргэдийг нэн даруй эх оронд нь буцаан “өнгөрсөн үeийн гунигт явдал”-ын тооцоог цэглэн, Япон, Хойд Солонгосын дипломат харилцааг хэвийн болгохын тулд бүхий л хүч чадлаа дайчилна.
Япон, Америкийн эвсэл нь манай улсын гадаад бодлогын гол цөм нь бөгөөд энэхүү харилцан итгэлцлээ улам бүр гүнзгийрүүлэхийн тулд хичээн ажиллах болно. Япон улс дахь Америкийн цэргийн бүтцийн шинэчлэлтийн талаар, түүний хазаарлан барих хүч болоод Японд учруулж буй ачааллыг бууруулах зэрэг үзэлд тулгуурлан Окинава зэрэг нутгийн иргэдийн санаа бодлыг сонсон, тухайн бүсийг хөгжүүлэхэд бүх хүчээ дайчлан ажиллаж, алхам алхамаар хэрэгжүүлэх болно.
Улс төрийн байдал муудаж байгаа Бирм улсад манай иргэн нас барсан хэргийн тухайд миний бие маш их харамсан гашуудаж байна. Хурдацтайгаар хөгжиж буй Ази тив хэдий ч энэ мэтийн сул тал ч байгаа билээ. Япон, Америкийн эвслийг бэхжүүлэх төдийгүй Ази дахь гадаад харилцаагаа өргөжүүлэн хөгжүүлэх бодлогын аль алийг нь эрчимжүүлж Азийн бусад бүхий л улс орнуудад тогтвортой байдал, хөгжил дэвшлийн үндэс тавигдахад чиглэсэн идэвхтэй Азийн гадаад харилцааг хөгжүүлэх болно.
Хятадтай нэг ижил эрх ашиг дээр тулгууралсан харилцан ашигтай харилцааг тогтоон, хамтдаа Азийн энх тайван болон тогтвортой байдалд хувь нэмрээ оруулан ажиллана. Солонгостой ч мөн адил ирээдүйд чиглэсэн харилцан итгэлцэлийн харилцаагаа улам бэхжүүлэн ажиллана. Түүнчлэн Зүүн өмнөд Азийн орнуудтай эдийн засгийн харилцаатай байх зэргээр харилцаагаа улам гүзгийрүүлэн бэхжүүлэхэд чиглэсэн арга хэмжээг авна. Оростой газар нутгийн маргаантай асуудлыг шийдвэрлэхийн төлөө чадах чинээгээрээ ажиллахын сацуу ОХУ Япон улсын харилцааг хөгжүүлэхэд хичээн зүтгэх болно.

Олон улсын хамтын нийгэмлэгт улам их хувь нэмэр оруулах үүднээс НҮБ-ийн Аюулгүйн зөвлөлийн өөрчлөлт шинэчлэлтийг дэмжих болон Япон улс НҮБ-ийн аюулгүйн зөвлөлийн байнгын гишүүн орон болохыг зорихын хамт ДХБ (дэлхийн худалдааны байгууллага)-ын Дохагийн хэлэлцээрийг богино хугацаанд амжилттай болгохын төлөө идэвхийлэн ажиллана.“Биеэ дааж хамтран амьдрах”гэсэн үзэл санаанд тулгуурлан дэлхийн байгаль экологи болон ядуурал гэсэн асуудлуудыг шийдвэрлэхэд чиглэсэн тусламж дэмжлэгийг, тухайн нутаг орны өөрийн идэвх чармайлтыг чухалчлан, засгийн газрын хөгжлийн албан ёсны тусламж зэргээр дамжуулан идэвхтэй  үзүүлэх болно. 

(Төгсгөл буюу бие дааж, хамтран амьдрах нийгэм өөд чиглэх)
Япон улс өнөөдөр эдийн засгийн хүнд байдлаас гарсан ч гэлээ цаг үеийн томоохон өөрчлөлтийн дунд эдийн засаг, нийгэм, олон улсын байдал, байгаль орчны асуудал зэрэг янз бүрийн салбарт цаашид яаж өрнөх нь мэдэгдэхгүй тогтворгүй байдал үргэлжилсээр байна.Өөрийнхөө болон гэр бүл, үр хүүхдийнхээ ирээдүйд янз бүрээр санаа зовж буй хүн тийм ч цөөн биш болов уу гэж бодож байна.
Ийм тогтворгүй цаг үе байх тусам хойч үедээ бодол санаагаа хүргэн, хамгаалах ёстой зүйлээ хамгаалж, үргэлжлүүлэн хөгжүүлэх зүйлээ хөгжүүлж, залгамжлах ёстой зүйлээ залгамжлах гэсэн томоохон зорилтоо тодорхойлон удирдан залж явах нь надад ногдсон үүрэг хариуцлага гэж ойлгож байна.

Ирээдүйн сайн сайхан Японыг нүдэндээ харж, яаж тэр нүдэнд харгадаж буй Япон руу дөхөж очиж чадах вэ гэдгийг ямагт тэргүүнд тавьж ард түмэн та бүхний байр сууринд тулгуурлан ил тодоор өөрчлөлт шинэчлэлтийг үргэлжлүүлэн явуулах болно. 

Уг өөрчлөлт шинэчлэлтийг үргэлжлүүлэхдээ миний бие“бие дааж хамтран амьдрах”гэсэн зарчмыг баримтлан бодлогоо хэрэгжүүлье гэж бодож байна. Хөгшин залуу, том жижиг, дунд үйлдвэр гэлтгүй мөн хот хөдөө ялгалгүй тухайн хүмүүсийн өөрсдийн идэвх чармайлтанд тулгуурлан бие биенээ хүндэтгэн түшиж тулж, бие биендээ туслах хэрэгтэй гэж бодсоны үндсэн дээр ард түмэнд өгөөжтэй улс төрийн үйл ажиллагаа явуулна. Үүний үр дүнд залуус маргаашдаа итгэх хүсэлтэй болж, өтгөс буурлууд тайван амгалан аж төрж чадах  “хүсэл мөрөөдөлтэй амгалан тайван ” улс болно гэж итгэж байна. Хүнд бэрх цаг үеийг ард түмэн та бүхэнтэйгээ даван туулж, “маргааш өөд тэмүүлэх замыг нэг нэг алхмаар өгсөж байна ” гэсэн бодит мэдрэмжийг та бүхэнд олгохын төлөө өөрийн бүх хүч чадлаа дайчлан ажиллах болно.

Ард иргэд болон Парламeнтын гишүүд та бүхэн намайг ойлгож хамтран ажиллахыг чин сэтгэлээсээ хүсье. 
